
"No que a nós se refire, a vida actual é moito 
mellor para máis xente, e as posibilidades para o 
futuro poden ser máis brillantes que nunca se  
desenvolvemos non só novos coñecementos, 
senón unha gran fe e confianza na mente e no 
espírito humanos".     Glenn T. Seaborg . 

 

INTRODUCCIÓN. 

Hai máis ou menos dous anos que saltaba ós titulares da prensa a noticia: 
"Un equipo de físicos logra sintetizar o elemento máis pesado do mundo" 
(La Voz, 22/02/96). Tratábase do elemento 112. Un ano despois a IUPAC, 
despois do período oficial de cinco meses -nos que se recibiron as opinións e 
suxerencias de químicos de todo o mundo e das corenta organizacións nacionais 
que a compoñen-, propoñía a través da súa Comisión de Nomenclatura de 
Química Inorgánica (CNIC), os nomes para os elementos 101 a 109. Estes 
nomes reemprazan os que provisoriamente se propuseran en 1994. 

O 30 de Agosto de 1997 a IUPAC emitiu o seguinte comunicado: 

"O Consello da Unión Internacional de Química Pura e 
Aplicada aprobou hoxe as recomendacións finais para os nomes 
dos elementos 101-109. Nunha votación de 64 a 5 (con 12 
abstencións) delegados de 40 países aceptaron o informe do 
Comité de Nomenclatura de Química Inorgánica (CNIC), 
finalizando, xa que logo, tres anos de controversia en relación 
cos nomes deses elementos de corta vida producidos 
artificialmente." 

OS ÚLTIMOS ELEMENTOS DA TÁBOA 
PERIÓDICA 

Os nomes e símbolos recomendados pola IUPAC son os seguintes: 

ELEMENTO NOME SÍMBOLO 
101 Mendelevium Md 
102 Nobelium No 
103 Lawrencium Lr 
104 Rutherfordium Rf 
105 Dubnium Db 
106 Seaborgium Sg 
107 Bohrium Bh 
108 Hassium Hs 
109 Meitnerium Mt 

Nota: en galego, seguindo a regra dada para os outros 
elementos, basta con cambia-la terminación "um" por "o". 

 
O feito de que se tardara tanto tempo en chegar a un acordo, que este 

fose tomado por maioría e non por unanimidade, e que queden aínda os tres 
últimos elementos sen nome, sitúa esta cuestión na súa verdadeira dimensión. 
Parece que con algúns anos de retraso a "guerra fría"  tamén terminou neste 
campo. 

Despois de máis de tres anos de debates, as máis das veces moi acedos, o 
acordo foi posible. Os elementos 104 ata o 109 foron creados en aceleradores 
de Rusia, Alemaña e os Estados Unidos durante as dúas últimas décadas, e 
carecen de significado para os non especialistas. Só uns poucos átomos de cada 
un deses elementos puideron "sobrevivir" unhas fraccións de segundos despois 
da súa creación, sufrindo de inmediato decaementos radiactivos. A pesares do 
seu insignificante "paso por este mundo" o orgullo nacional, as rivalidades 
persoais e dos grupos investigadores, e os enfrontamentos políticos entre países 
derivaron en fortes polémicas que nada teñen que ver con esa suposta 
sobriedade, ecuanimidade e rigor na que os profanos sitúan á ciencia. 

Neste traballo, preténdese facer un pouco de historia sobre o 
descubrimento destes elementos, as discusións, o significado dos nomes 
propostos, as anécdotas, etc. Desde agosto pasado debemos engadir a tódalas 
Táboas Periódicas uns cantos cadriños máis e mirar con coidado as que 
aparecen en moitos libros de texto, pois é máis que probable que nalgúns se 
arriscaran a coloca-los símbolos "antes de tempo" e non coincidan cos agora 
oficiais. 

Espero que o lector ou lectora atope aquí cando menos unha lectura 

interesante e amena, aínda que a verdadeiro obxectivo é que este traballo poida 
axudar ó profesor ou profesora a actualiza-los seus coñecementos sobre os 
últimos elementos químicos. 

UN POUCO DE HISTORIA. 

En 1789, en tempos de Lavoisier, Priestley e Scheele, só se coñecían uns 
vinte elementos: o hidróxeno, o osíxeno, o cloro e uns poucos metais. A finais do 
S.XX coñecemos unhas noventa especies químicas máis. Cara 1870, en tempos 
de Meyer e Mendeleev, coñecíanse uns setenta 
elementos. Houbo algunhas aceleracións no proceso 
de descubrimento de novos elementos, coma cando 
Urbain identificó a serie das terras raras, e logo 
cando os esposos Curie descubriron os descendentes 
do Uranio (Po, Ra, etc). En 1925, os químicos 
alemáns W. e I. Noddack introducían na Táboa 
Periódica o último elemento estable: o renio (Re, 
Z=75). En 1937, os italianos Perrier e Segré 
identificaron o Tecnecio (Tc, Z= 43) nun trozo de Mo 
que fora bombardeado con deuterones. En 1939 a francesa M.Perey identificó o 
Francio (Fr, Z = 87), e en 1940, outra vez Segré identificó o Astato (At, Z = 85). 
A finais da Segunda Guerra mundial, varios físicos en Oak Ridge (USA) 
identificaron o Prometio (Pm, Z=61). Na década dos corenta, exactamente de 

1940 a 1952, oito elementos foron 
sintetizados en Berkeley (California). Son 
os transuránidos: do Np(Z=93) ó 
Fm(Z=100). De 1956 a 1974, fíxose cada 
vez máis difícil caracteriza-los poucos 
átomos que se obtiñan dos elementos do 
101 ó 106. Fundamentalmente dous 
laboratorios libraron unha enorme 
competencia neste campo: Berkeley (USA) 
e Dubna (Rusia). Desde os anos oitenta, é o 
Centro de Estudios de Ións Pesados (GSI) 
de Darmstadt (Alemaña) quen lidera as 

investigacións neste campo. Nesa década sintetízanse os elementos 107, 108 e 
109, e a finais de 1994, cun mes de intervalo o 110 e 111. Finalmente, e como se 
dixo ó principio deste traballo, en Febreiro do ano 1996 foi sintetizado o elemento 
112.  

D.I. Mendeleev
 

Berkeley nos anos 40

Nestes momentos, no GSI,  se está a búsqueda de novos átomos aínda 

máis pesados. 

A INESTABILIDADE DOS NÚCLEOS PESADOS. 

Como sabemos, os nucleóns están sometidos a dous tipos de forzas. 
Dunha parte, as chamadas forzas nucleares fortes, que manteñen a cohesión 
gracias a un mecanismo de intercambio de mesóns π entre un nucleón e os seus 
veciños. En realidade, está interacción entre nucleóns a través do intercambio de 
pións non é a verdadeira forza forte, senón máis ben, un especie de resíduo da 
verdadeira forza forte que se establece entre os quarks por intercambio de 
gluóns dentro de cada nucleón. Pero esa é outra historia. A segunda forza entre 
nucleóns é a coñecida repulsión culombiana entre protóns. Cantos máis protóns 
hai (maior Z) maior número de neutróns fan falla para compensar esa repulsión, 
a través da interacción atractiva da forza forte. No osíxeno, con oito neutróns é 
de abondo para neutraliza-la repulsión eléctrica de oito protóns; sen embargo, no 
chumbo, fan falla 126 neutróns para os 82 protóns que hai no núcleo. 
Compréndese logo que a inestabilidade aumente co valor de Z e que a partires 
de certo valor xa non pode haber núcleos estables. De feito a partir de Z=82, os 
núcleos como o do Ra ou o do U son inestables, é dic ir presentan unha 
probabilidade non despreciable de desapareceren despois dun certo tempo. 

Lembremos agora os principais camiños que os núcleos inestables toman 
para tentar acadar unha maior estabilidade. 

a) se o núcleo é demasiado rico en neutróns, pode estabilizarse mediante a 
chamada radiactividade β− (beta menos) pola que un neutrón convértese en 
protón, liberándose un electrón e un antineutrino electrónico: 

0

en  p e  → + +−1
1

0 ν  

60Co  Ni +   +  → β ν  

O resultado é un núcleo con maior Z pero menor masa e por iso máis 
estable.  

b) se o núcleo é demasiado pobre en neutróns prodúcese a radiactividade 
β+ (beta máis) que é dalgún xeito a contraria a anterior 

eBi  Pb  e  → + + ν  

Agora un protón convértese nun neutrón, liberándose un positrón e un 
neutrino electrónico. O novo núcleo ten un neutrón máis e un protón menos o 

que permite aumenta-la cohesión por forza forte e a diminui-la repulsión 
culombiana. 

c) Cando os núcleos son pesados e Z é grande, aparece outro tipo de 
inestabilidade que é a chamada radiactividade α , é dicir, a emisión dun núcleo 
de Helio (2p+2n). O núcleo, demasiado cargado e pesado libera así o seu exceso 
de nucleóns. Este tipo de radiactividade é característica de case tódolos 
elementos naturais máis pesados que o Bismuto (Z=83), é dicir, o Po, At, Rn, Fr, 
Ra, Ac, Th, Pa e U.  

Por exemplo: 

90
232

88
228

2
4Th  Ra  He→ +  

d) A cuarta forma acontece cada o cociente carga/masa é moi grande. 
Nese caso, sendo a interacción culombiana proporcional o cadrado da carga, a 
repulsión entre protóns tende a dislocar estes sistemas. O núcleo esférico 
defórmase en elipsoide, aparecendo dous novos sistemas cargados que se 
repelen. Esta especie de haltera acaba por escindirse creándose dous novos 
núcleos máis lixeiros e estables que o de procedencia. É a fisión espontánea. 
Nos elementos transuránidos ocorre cunha frecuencia moi alta. 
Fundamentalmente esta é a razón da inestabilidade dos núcleos pesados, cunha 
vida media moi inferior á da Terra e por tanto non os atopamos nela. 

Por exemplo: 

92
238 U  Mn + Ho25

66
67

172 →  

COMO SE "FABRICAN" OS NÚCLEOS PESADOS.  

Como se acaba de indicar, existen diversos procedementos mediante os 
cales os núcleos inestables se transforman noutros máis estables. En especial, a 
gran probabilidade de que ocorra unha fisión espontánea é a responsable de que 
por riba do uranio non atopemos elementos químicos (alomenos en cantidades 
significativas). 

Se queremos núcleos con maior número atómico que o Uranio teremos 

que "fabricalos". Como di un dos científicos rusos responsables da fabricación de 
novos elementos, G.Fliórov: "É difícil crer que nun futuro próximo nun laboratorio 
de bioloxía se poida crear un dinosaurio, pero o regreso dos dinosaurios 
nucleares á vida lévase realizado con éxito desde hai moitos anos en diferentes 
laboratorios do mundo". Quizais S. Spielberg non estea demasiado de acordo con 
Fliórov. 

O primeiro que tentou atravesa-lo límite imposto pola natureza foi E. 
Fermi, quen baseándose na desintegración beta tratou de obter o elemento 93. 
Para iso era preciso bombardear Uranio con neutróns, polo que a partires de 
1946 comezou a súa búsqueda sistemática aproveitando o funcionamento de 
reactores nucleares -que como sabemos xeneran intensos fluxos neutrónicos e 
"queiman" Uranio- baixo a dirección de I.V.Kurchátov, en Rusia, e de 
G.T.Seaborg en USA 

0
1

93
239n +  U  U  Np 92

238
 92
239

 →  →
−β                        

Pero é máis, se a irradiación neutrónica se realiza durante un tempo 
bastante prolongado (un ano ou máis), entón non so se acumularán cantidades 
grandes de Neptunio, senón dos elementos que o seguen. En efecto, a través do 
progresivo aumento de neutróns nos novos núcleos formados e de sucesivos 
decaementos Beta comezan a formarse novos elementos: 

 Np  Pu Pu  Am Am Cm Cf  94
239

 94
241

 95  95  96  9893
239 2 241 242 242 252β β β− − −

 →  →  →  →  →  →  →+ + +n n n • •• •  

Este proceso coñecido como SÍNTESE NEUTRÓNICA parecería non 
ter fin, e como di Fliórov -citado anteriormente- basta con esperar, a carón do 
"reactor incubador", a que salia do "cascarón" o novo "brontosaurio nuclear". 

Pero a realidade foi que os elementos seguintes ó Californio (Z=98) non 

aparecían. A razón estriba en que segundo avanzamos cara a núcleos maiores 
aumenta a inestabilidade e polo tanto a probabilidade de decamentos α e β , e 
sobre todo a desintegración por fisión espontánea. 

Os elementos 99 e 100 foron descubertos en 1952 e 1953 
respectivamente, no po radiactivo resultante das primeiras explosións nucleares 
de fusión. Nestas condicións, un fluxo de neutróns decenas de veces superior o 
que hai nun reactor de fisión, pasa a través do revestimento de uranio que ten a 
bomba, polo que este pode captar máis dunha ducia de neutróns. Sucesivas 
decaementos β darán lugar a aparición do Einstenio e o Fermio: 

 U  U N  • • • • Es

 U  U N  • • • • Fm

253

 99

 →  →  →  →

 →  →  →  →

β β β

Os estudios realizados nos anos sucesivos con explosión cada vez máis 
potentes deron resultados negativos na búsqueda de elementos con número 
atómico superior a 100. A fisión espontánea volve a xogar aquí un papel 
determinante e non é posible, nin sequera nas dramáticas condicións dunha 
explosión termonuclear, que se produzan eses novos elementos. Quizais nas 
explosión estelares tipo nova, supernova ou nos púlsares poidan producirse os 
elementos transférmicos. 

Paralelamente á síntese neutrónica comezouse a utilizar outra estratexia: 
BOMBARDEAR BRANCOS DE ELEMENTOS PESADOS CON IÓNS 
ACELERADOS. 

Sen entrar en demasiados detalles que excederían do que se pretende 
neste traballo, baste dicir que do que se trata é de lanzar contra brancos de 
transuránidos de vida suficientemente larga, partículas con carga para que 
entren nos núcleos dos átomos do branco, formándose daquela núcleos de maior 
tamaño. Deben ser partículas cargadas -núcleos ou ións- para poder seren 
acelerados e dirixidos mediante campos eléctricos e magnéticos, xa que se han 
de posuír elevadas velocidades para vence-la repulsión culombiana cos núcleos 
branco. Por outra parte, dado o escaso tempo de "supervivencia" dos novos 
elementos obtidos, non é preciso insistir no enxeño que tiveron que desenvolver 
os investigadores. Na bibliografía atopará o lector ou lectora interesados textos 
de fácil lectura para coñecer máis detalles sobre todos estes aspectos. 

Por razóns obvias comezouse coas partículas máis fáciles de acelerar: os 
núcleos de deuterio ou helio. Desta forma foron sintetizados os elementos 94, 96, 
97 e 98 e o último en ser obtido foi o 101 - o Mendeleevio- no ano 1955: 

2
4 1He +  Es  Md +  n 99

253
 101
 256

0→  

Para obter os elementos seguintes xa non era posible preparar brancos 
cos elementos 100 ou 101. De feito o Fm-255 presenta un período de 
semidesintegración de 20 h, mentres que o Md-256 de 1,3 h. 

Había, pois que deseñar aceleradores de ións máis pesados -B, C, N, O 
ou Ne- a fin de conseguir fusionalos con brancos de menor número atómico.  
Así comezou a batalla entre Dubna (Rusia) e Berkeley (USA), á que se unirían 
máis tarde Orsay (Francia) e Darmstadt (Alemaña).  

Na táboa seguinte resúmense algúns destes descubrimentos: 

Z Símbolo Isótopo T1/2 Data Método de preparación 
102 No 255 3 min 1967 

96
246

6
13

102
255

0
1Cm + C  No  4 n→ +  

103 Lw 257 8 s 1961 
98

252
5

11
103
257

0
1Cm + B  Lr  6 n→ +  

104 Rf 257 4,5 s 1969 
98

249
6

12
104
257

0
1Cm + C  Rf  4 n→ +  

105 Db 260 1,6 s 1970 
98

249
7

15
105
260

0
1Cm + N  Db  4 n→ +  

106 Sb 263 0,9 s 1974 
98

249
8

18
106
263

0
1Cm + O  Sb  4 n→ +  

Unha vez chegado a este punto, a fisión nuclear espontánea volvía, outra 
vez, a poñer limite a esta forma de obter novos elementos. Os núcleos obtidos a 
partir dun núcleo transuránido, xa de por si moi inestable, aparecían en estados 
enerxéticos moi excitados e polo tanto presentaban unha enorme tendencia á 
fisión espontánea. 

Unha nova idea aparece entón. Consiste en utilizar como brancos os 
núcleos máis grandes e estables posibles (Pb e Bi) e bombardealos con ións 
máis pesados (Z>18) que os usados polo procedemento anterior. Desta forma o 
núcleo obtido por fusión estará moito menos excitado e presentará unha menor 
probabilidade de decaer por fisión espontánea. Este procedemento foi 
denominado "fusión fría", que non debe confundirse coa aquela outra experiencia 

moito máis recente, que nada tiña que ver coa 
síntese de elementos superpesados, que tamén 
levou este nome e que resultou ser un "bluff" 
científico. 
Dous problemas había que resolver para usar este 

método. Dunha banda, facía falta un acelerador de ións pesados (Z>18) moi 
potente, e pola outra un sistema de detección tan fino que fose quen de separar 
mesmo un núcleo candidato dos miles e miles de billóns doutros núcleos, 
proxectís e demais partículas que estarían presentes. Ambos requisitos foron 

conseguidos polo Laboratorio de Ións Pesados (GSI) de Darmstadt (Alemaña) 
que na década dos oitenta toma o relevo de Dubna (Rusia) e Berkeley (USA). 

O SHIP de Darmstadt
 

O acelerador de ións pesados chámase UNILAC e acelera ións pesados -
como os de Cr, Fe, Ni ou Zn- gracias a correntes alternas de decenas de 
quilovoltios para que acaden velocidades próximas a da luz, que lle permitan 
vence-la barreira culombiana do núcleo do branco (Bi ou Pb),  mentres que o 
detector,  chamado SHIP  e un dispositivo duns once metros de longo, e de 
funcionamento semellante a un espectrómetro de masas, funcionando daquela 
como filtro de velocidades gracias ó uso de campos magnéticos e eléctricos 
convenientes. Desta forma solo os núcleos con relación carga/masa axeitada -os 
núcleos buscados- chegarán ata o detector, sendo o resto desviados. En 
realidade, o detector propiamente dito, é o último dispositivo do SHIP, onde 
chegan só os núcleos filtrados. 

A continuación dispóñense os datos relativos a algúns dos isótopos 
detectados dos últimos elementos da táboa periódica. 

Z Símbolo Isótopo T1/2 Data Método de preparación 

107 Bh 262 0,1 s 1976 
83

209
24
54

107
262

0
1Bi + Cr  Bh  n→ +  

108 Hs 265 2 ms 1984 
82

208
26
58

108
265

0
1Pb + Fe  Hs  n→ +  

109 Mt 266 3,4 ms 1982 
83

209
26
58

109
266

0
1Bi + Fe  Mt  n→ +  

110  269 0,3 ms 1994 
82

208
28
62

110
269

0
1Pb + Ni  110  n→ +  

111  272 0,7 ms 1994 
83

209
28
64

111
272

0
1Bi + Ni  111  n→ +  

112  277 0,3 ms 1996 
82

208
30
70

112
277

0
1Pb + Zn  112  n→ +  

 
O detector  do SHIP permite identifica-los núcleos pola cadea de  

desintegracións alfa que sofren 
(enerxías das partículas alfa 
detectadas e tempos de 
desintegración). O resultado 
máis espectacular foi a 
identificación en 1982 dun 
único átomo do Meitnerio 
(Z=109). Curiosamente o 
elemento 108, o Hassio, foi 
identificado en 1984, e por iso 
hai  táboas periódicas que 
presentan o elemento 109 e 
non o 108, como son as que 
acompañan ós exames de 
Química de Selectividade. O 
elemento 112 tamén foi 
detectado a partires dun só 
átomo, e na figura pódese ve-
la cadea de decaementos que permitiu a súa identificación. 

Paga a pena facer aquí o seguinte comentario. Probablemente os 
descubrimentos realizados no GSI de Darmstadt sexan os primeiros nos que non 
se segue a regra tácita da "reproductibilidade dos experimentos". En efecto, a 
comunidade científica aceptou os resultados sen esperar a que sexan 
confirmados noutro laboratorio, o que probablemente non ocorrerá nun futuro 
próximo. Como di Peter Armbruster, un dos responsables do GSI, "temos que 
aprender, en física, a contentarnos con experimentos significativos únicos, aínda 
que saibamos que os acontecementos da microfísica poden repetirse".  

A GUERRA DOS NOMES. 

A síntese dos elementos transuránidos comezou en USA durante a 
segunda guerra mundial e durante algúns dos anos seguintes foi "algo 
tipicamente americano", maís exactamente de Berkeley (California). Pero como 
se comentou anteriormente, a finais da década dos 50 o equipo de Dubna 
(Rusia) entrou en competición, e a partires da década dos 70 tamén entrou na 
"guerra"  Darmstadt (Alemaña). As primeiras batallas xa se libraron en relación 

O decaemento do 112

co elemento 102, o Nobelio. Curiosamente este nome foi proposto polos suecos 
quen anunciaron a súa síntese no ciclotrón do Instituto Nobel de Estocolmo en 
1957. En realidade foi unha precipitación, pois en 1958 americanos e rusos 
obtiveron diversos isótopos deste elemento que non se correspondían co 
anunciado en Estocolmo. Inmediatamente Dubna e Berkeley se disputaron a súa 
paternidade. Os rusos querían o nome de  Joliotio, en honor a Frederic Joliot, que 
xunto coa súa muller Irene Curie son considerados como os pais da 
radiactividade artificial. Méritos científicos non lle faltaban a Joliot, pero quizais 
os rusos tiñan máis en conta a súa militancia comunista, e imaxine o lector ou 
lectora a gracia que isto lle facía ós americanos, polo que estes axiña propuseron 
mante-lo nome suxerido polos suecos. 

Outro caso de clara controversia foi a do elemento 104, para o que os 
rusos querían o nome de Kurchatovio -un dos pais da física nuclear soviética- 
mentres que os americanos preferían o de Rutherfordio. De feito, é moi probable 
que o lector ou lectora teña visto unha táboa periódica co elemento "Ku" na 
lugar 104. 

Para poñer fin a estas disputas a IUPAC propuso que a partir do 
elemento 101 os elementos levasen un nome obxectivo derivado do latín. 

0 1 2 3 4 5 ... 

nil un bi tri quadio pentio ... 

 Por exemplo,  para o elemento 101:
un
nil
un

   unnilunio  
1
0
1

=
=
=













⇒    

(a terminación  -io  e a galeguización da terminación latina -ium propia de 
tódolos elementos)  

Para os elementos 102 a 105 teríamos: unnilbio, unniltrio, unnilquadio e 
unnilpentio. Esta nomenclatura prevé mesmo o nome do elemento 900 que sería 
"en-nil-nil-io".  Inmediatamente houbo unanimidade ... en contra. A fin de contas, 
detrás da maioría dos elementos está o traballo de moitos homes e mulleres, polo 
que os nomes deben corresponderse con esa realidade. 

A IUPAC creou entón unha comisión de sabios que traballou de 1987 a 
1991. No seu informe, recoñecía a paternidade do 102 a Dubna mentres que o 
106 era exclusivo de Berkeley. Os elementos 103, 104 e 105 eran adxudicados a 
ámbolos dous centros de investigación. Os elementos 107, 108 e 109 eran de 
Darmstadt.  Por suposto que os elementos aparecidos máis tarde -110, 111 e 
112- son tamén de Darmstadt. 

O "armisticio" foi finalmente firmado e en agosto do 1997 a IUPAC 

presentou os nomes oficiais do 
101 ó 109. Como en toda guerra 
houbo tamén  "baixas" como o 
Hahnio (en honra a O. Hahn, 
co-descubridos da fisión 
nuclear), o Joliotio e o 
Kurchatovio, xa citados 
anteriormente. Non obstante, 
quedan aínda tres elementos por 
seren "bautizados" e quen sabe. 
De tódolos xeitos os que agora 
teñen a "tixola polo mango" son 
os alemáns. 

Outro dato que pon de 
manifesto as dificultades para 
consensuar os nomes e que a 
IUPAC quería honrar a Niels 
Bohr dándolle o nome de 
Nielsbohrio ó elemento 107 

(supoño que preferían este ó de Bohrio para evitar confusións co Boro). Pero a 
Academia de Ciencias de Dinamarca opúsose frontalmente a ese nome por 
resultar moi complicado e ademais porque constituiría o primeiro nome composto 
para un elemento químico. Así que finalmente o elemento 107 chámase Bohrio. 

Un dos feitos máis extraordinarios a ter en conta con estes nomes é que 
por primeira vez un elemento leva o nome dun  científico vivo. Glenn T. Seaborg 
ten o privilexio de observar que un elemento leva o seu nome. Curiosamento foi 
el mesmo quen puso as condicións para que outros saboreasen esa honra. Cando 
propuso os nomes de Einstenio e Fermio para os elementos 99 e 100 tanto 
Albert Einstein como Enrico Fermi estaban vivos, pero a lentitude da IUPAC 
fixo que cando se aprobaron eses nomes ambos xeniais físicos xa morreran. 
Claro que pode ser que Seaborg nos sexa o primeiro despois de todo, xa que o 
descubridos do elemento 31, Paul Émile Lecoq de Boisbaudran, foi un químico 
francés que facendo gala de desinteresado patriotismo propuso para o ese 
elemento o nome de Galio, pero hai malas linguas que ven no seu apelido Lecoq 
(galo en francés e gallus en latín) a verdadeira xénese do nome proposto. En 
tal caso Lecoq sería o primeiro en ve-lo seu nome na Táboa Periódica, aínda que 
"clandestinamente".  

Seaborg sinalando o Sg

Quizais teñamos pronto outro elemento co nome dun científico vivo, pois o nome 
de Peter Armbruster, responsable no GSI de 
Darmstadt, ven soando moi fortemente. En 
calquera caso creo que ó lector ou á lectora non se 
lle escapa que o nome resultante ía ser complicado 
de dicir. 

Outro feito que non se debe pasar por alto é 
que o elemento 109 leva o nome de Lise Meitner, 
unha física austríaca que inmerecidamente non 
recibiu o premio Nobel en Física no seu día, e que, 
aínda que trinta anos despois do seu pasamento, 
recibe agora a gloria merecida. 

Paga a pena tamén referir aquí que, aínda 
que de rebote, os galegos -no que como pobo celta 
nos corresponde- estivemos a piques de ter o noso propio elemento químico. Un 
científico británico atopou en 1911 o que el creu que era o elemento 72 e 
propuso chamalo "Celtium". Doce anos máis tarde outro equipo de investigación 
danés encontrou o verdadeiro elemento 72 que foi chamado Hafnio, que deriva 
do nome medieval de Copenhague, xa que outros grupos corroboraron o 
resultado destes últimos. Así que por pouco case podíamos estar gabándonos de 
estarmos representados na "Pedra Rosetta" da Química. Pero non puido ser. 

Por se o lector ou lectora pensa que as controversias remataron, aínda hai 
outro capítulo que está relacionado coa ubicación dos últimos elementos da 
Táboa Periódica. por razóns de espacio non é posible aquí entrar nesta cuestión, 
pero quen estea interesado pode atopar un interesante articulo de León Garzón 
da Universidade de Oviedo e que está referido na bibliografía. 

SOBRE OS NOMES PROPOSTOS. 

Pásase agora a indicar algúns  brevísimos datos relacionados cos novos 
nomes, se ben nalgúns casos non sería necesario. 

104  Rutherfordio.  Ernest Rutherford (1871-1937) físico 
británico de orixe neozelandés, tivo unha gran influencia na física 
deste século formulando a primeira explicación sobre a 
radiactividade. Descubriu dúas formas básicas de decaemento 
radiactivo e en 1908 recibiu o Premio Nobel en Química por 
estes traballos. Pero a súa máis grande aportación á Ciencia foi 
o descubrimento da estructura nuclear do átomo en 1911.   

Peter Armbruster

105  Dubnio. En honra do centro de investigacións 

nucleares situada na cidade rusa de Dubna. Situada ó 
norte de Moscú, a beira do Volga. Posúe unha 
poboación duns sesenta mil habitantes, e nela 
estableceuse nos anos cincuenta o Instituto de 
Investigacións Nucleares que durante vinte anos 
competiu con Berkeley (USA) na síntese de 

transuránidos. Dalgún xeito entre estes dous centros houbo unha especie de 
"guerra fría" a semellanza da que existía entre a URSS e os EEUU. 
 

106 Seaborgio. Glenn T. Seaborg (1912- ), químico nuclear 
americano, compartiu en 1951 o Premio Nobel en Química con 
Edwin M. McMillan polos seus descubrimentos na química dos 
transuránidos. Participou directamente no descubrimento dos 
elementos 94 a 102. Como xa se comentou con anterioridade é 
a única persoa que en vida coñeceu un elemento co seu nome. 
O vindeiro Abril cumprirá 86 anos e segue a traballar a diario na 

Universidade de Berkeley en California.  
 

107  Bohrio.  Niels Bohr (1885-1962), físico danés, é un dos 
fundadores da moderna teoría cuántica  da materia. Polas súas 
investigacións en estructura atómica e radiacións recibiu o 
Premio Nobel en Física en 1922. A súas polémicas con Albert 
Einstein sobre a mecánica cuántica en particular e sobre a 
natureza final da Física en xeral forman parte xa da historia da 
Ciencia. 

 

108  Hassio.  Nome en latín do estado federal alemán de 
Hesse, onde se atopa Darmstadt, que alberga o Instituto de 
Ións Pesados (Gesellschaft für SchwerIonenforschung, GSI) 
onde teñen sido detectado os últimos elementos químicos. Está 
situado ó oeste do pais cunha superficie un  pouco menor que a 
de Galicia e uns seis millóns de habitantes. A súa capital é 
Wiesbaden. Conta con cinco universidades unha das cales é a 
de Darmstadt. Co nome deste elemento complétase a 

homenaxe ós centros que teñen sido os protagonistas na creación de novos 
elementos nos últimos cincuenta anos: Berkeley, Dubna e Darmstadt. 

109  Meitnerio.  Lise Meitner (1878-1968), física austríaca que xunto co seu 

sobriño Otto R. Frisch, publicou en 1939  unha 
interpretación teórica da fisión nuclear. Traballou en 
Berlin con Otto Hahn  co que descubriu en 1917 o 
Protactinio. De 1917 a 1938 foi a directora do 
Departamento de Física do Instituto Químico Kaiser 
Wilhelm de Berlín. Tivo que abandonar a Alemaña nazi 
dada a súa orixe xudía instalándose finalmente no Instituto 
Nobel de Suecia. O seu traballo teórico axudou a 
clarificar as relacións entre a radiación beta e gamma o 
que estimulou a Hahn e Strassmann no seu descubrimento 
da fisión de núcleos pesados. 

Respecto os tres últimos elementos aínda non hai nomes polo que de 
momento aparecen nas seus cadriños respectivos como Ununnilio (Uun), 
Unununio (Uuu) e Ununbio (Uub), aínda que é máis doado escribir neses 
cadriños simplemente 110, 111 e 112. Hai outra opción moito máis romántica 
que consistiría en utilizar o prefixo sánscrito eka proposto por Mendeleev, co 
que eses tres últimos elementos se chamarían ekaPlatino, ekaOuro e 
ekaMercurio, se ben o xenial químico ruso designou eses nomes para 
elementos que aínda non se descubriran, e estes xa están descubertos.  

CONSIDERACIÓNS FINAIS. 

A enerxía das partículas alfa que aparecen no decaemento do último 
elemento detectado, o 112,  permitiu verificar importantes prediccións teóricas. 
Os núcleos atómicos con 162 neutróns deberían estar máis fortemente enlazados 
que os seus veciños dada a súa estructura interna. Xa hai trinta anos que tal 
predicción foi feita e agora pénsase que é posible penetrar mesmo máis aló na 
rexión dos átomos superpesados. Quen sabe se un novo elemento con 
estabilidade suficiente está esperando durmido que alguén o esperte e permita 
avances insospeitados na medicina, ou na metalurxia ou na microelectrónica. 

En calquera caso o que si terá pagada a pena é o simple feito de buscalo. 
É crenza xeneralizada que a principal aspiración dos alquimistas era a 

transmutación dos metais en ouro. Isto en realidade era un símbolo. O que 
realmente perseguía o alquimista era a transmutación interior para acadar un 
estado espiritual máis elevado. As interminables manipulacións que levaban a 
cabo non eran máis cun medio para conseguir o perfeccionamento espiritual. 

Gústame pensar que, moitos séculos despois, os alquimistas e as 
alquimistas do fin do século vinte o que en realidade están a buscar e o mesmo 
que o alpinista que adica tódolos seus esforzos e ilusións en chegar a cima, polo 

simple de feito de chegar a ela. Espero que o amable lector ou amable lectora 
saiba perdoar este, máis que probable, inxenuo pensamento. 

Unha enorme información sobre tódolos temas aquí tratados pode ser 
atopada en Internet, en inunmerables páxinas Web pertencentes a institucións 
científicas de todo o mundo. Reséñase a continuación simplemente as URls dos 
tres centros de investigación onde foron sintetizados tódolos os elementos 
referidos.  

 
Laboratorio de Ións Pesados de Darmstadt: http://www.gsi.de 
Instituto de Investigación Nucleares de Dubna: http://www.jinr.dubna.su 
Laboratorio Nacional Lawrence de Berkeley:  http://www.lbl.gov 

